
ASC «Xalq» Bankı tərəfindən təqdim edilən bank (maliyyə) xidmətləri ilə bağlı 

suallar yarandıqda, həmin xidmətlərdən istifadə zamanı sizin istehlakçı 

hüquqlarınız pozulduqda, o cümlədən qarşılaşdığınız hər hansı digər çətinliklər 

barədə (+99412) 966 qaynar xətti və ya (+99412) 493 50 58 telefon nömrəsi 

vasitəsilə Azərbaycan Respublikasının Mərkəzi Bankına (AZ1014, Azərbaycan 

Respublikası, Bakı şəh., R.Behbudov küç., 90) müraciət edə bilərsiniz. 
 

 

 

KREDİT XƏTTİ MÜQAVİLƏSİ 

(Taksit kartları vasitəsilə) 
 

Bundan sonra birlikdə “Tərəflər” və ya müvafiq olaraq “Tərəf” adlandırılacaq, Azərbaycan 

Respublikasının qanunvericiliyinə görə hüquqi şəxs olan Açıq Səhmdar Cəmiyyəti “Xalq” Bankı  

(Azərbaycan Respublikası Mərkəzi Bankı tərəfindən verilmiş 27 dekabr 2004-cü il tarixli 246 saylı 

Bank fəaliyyətinin həyata keçirilməsi üçün verilmiş Bank lisenziyası, hüquqi ünvan: Azərbaycan 

Respublikası, AZ 1065, Bakı şəhəri, İnşaatçılar prospekti 22L, məhəllə 494, bundan sonra “Bank” 

adlandırılacaq) bir tərəfdən və Borcalan (bundan sonra “Borcalan” adlandırılacaq) digər tərəfdən 

aşağıdakılar barəsində bu Müqaviləni (bundan sonra “Müqavilə” adlandırılacaq) bağladılar:  
 

1.  ANLAYIŞLAR 
 

1.1. Bu Müqavilənin məqsədləri üçün Müqavilədə aşağıdakı anlayışlardan istifadə olunur: 

1.1.1. Bankın saytı – İnternet şəbəkəsində www.xalqbank.az ünvanı üzrə Bankın rəsmi saytı; 

1.1.2. Bankın tarifləri – Kredit xəttinin rəsmiləşdirilməsinə, habelə kredit xətti üzrə vəsaitlərlə 

əməliyyatların aparılmasına görə Bank tərəfindən müəyyən edilmiş xidmət haqları (Bankın tarifləri 

Bankın saytında yerləşdirilir). 

1.1.3. ƏL/TMM qanunvericiliyi – “Cinayət yolu ilə əldə edilmiş əmlakın leqallaşdırılmasına və 

terrorçuluğun maliyyələşdirilməsinə qarşı mübarizə haqqında” Azərbaycan Respublikasının Qanunu 

(bundan sonra – “ƏL/TMM” Qanunu) və bu Qanuna müvafiq olaraq və onun icrasını təmin etmək 

məqsədilə qəbul edilmiş digər normativ-hüquqi və normativ xarakterli aktlar, o cümlədən yuxarıda qeyd 

edilmiş normativ-hüquqi və normativ xarakterli aktların tələblərinin icrasını təmin etmək məqsədilə 

Bankın qəbul etdiyi daxili normativ aktları; 

1.1.4. Ərizənin aksept edilməsi – Bank tərəfindən Borcalanın Ərizəsinin Bankın səlahiyyətli şəxsi 

tərəfindən imzalanması yolu ilə təmin edilməsi. Tərəflər Bank tərəfindən Ərizənin aksept edilməsi ilə  

Müqavilənin bağlanmış olduğunu qəbul edirlər. Bu zaman Ərizə və Müqavilə yalnız vahid sənəd kimi 

çıxış edir. 

1.1.5. Güzəşt müddəti (Grace period) – Borcalana bu Müqavilədə nəzərdə tutulan şərtlərlə kredit xətti 

üzrə vəsaitlərdən faizlər hesablanmadan və ödənilmədən istifadə imkanının təqdim edildiyi dövr.  

Güzəşt müddəti kredit xətti üzrə vəsaitlərlə əməliyyatın aparıldığı müvafiq təqvim ayının 

müvafiq tarixindən etibarən ikinci təqvim ayının son gününə (daxil olmaqla, bundan sonra – «hesabat 

dövrü») qədər və üçüncü təqvim ayının 1-dən 10-na (daxil olmaqla, bundan sonra – «ödəniş dövrü») 

qədər olan dövrü əhatə edir. Güzəşt müddəti maksimum 72 (yetmiş iki) təqvim gününə təqdim oluna 

bilər. 

Güzəşt müddəti Taksit əməliyyatlarına, Nağdlaşdırma və Nağdlaşdırmaya bərabər tutulan 

əməliyyatlara tətbiq edilmir. 

1.1.6. “XalqOnline” internet/mobil bankinq tətbiqi – Borcalan və Bank arasında internet şəbəkəsi 

vasitəsilə elektron sənədlərin və məlumatların mübadiləsini təmin edən məsafədən bank xidmətlərinin 

göstərilməsi sistemi; 

1.1.7. Kredit xətti müqaviləsinin bağlanması üçün Ərizə (Ərizə) – bu Müqavilənin 1 №-li 

Əlavəsində nəzərdə tutulmuş forma üzrə tərtib edilən, Borcalana Ərizədə göstərilən məbləğdə kredit 

xəttinin təqdim edilməsi üçün Borcalanın Bankın elan etdiyi şərtlərlə Müqaviləyə qoşulması yolu ilə 

Bankla Müqavilə bağlamaq razılığı (təklifi); 

1.1.8. Minimal ödəniş – hər təqvim ayının 1-i tarixində Bank tərəfindən formalaşan və həmin ayın 10-

dək Borcalan tərəfindən ödənilməsi tələb edilən məbləğdir. 

Minimal ödənişin tərkibinə daxildir: 

1. Minimal ödənişin formalaşdığı təqvim ayından əvvəlki təqvim ayında aparılmış Taksit 

əməliyyatları üzrə aylıq ödəniş məbləği; 

2. Güzəşt müddəti tətbiq edilməyən və/ və ya Güzəşt müddəti bitmiş əməliyyatlar üzrə əsas 

borca hesablanmış faizlər; 

http://www.xalqbank.az/


3. Güzəşt müddəti tətbiq edilməyən və/ və ya Güzəşt müddəti bitmiş əməliyyatlar üzrə əsas 

borcun 5 % (beş faiz) miqdarında hissəsi. 

1.1.9. Nağdlaşdırma – Borcalanın Taksit kartının hesabında olan vəsaitlərin ATM, POS terminal 

vasitəsilə və ya mümkün digər üsullarla nağd formada əldə edilməsi. 

1.1.10. Nağdlaşdırmaya bərabər tutulan əməliyyatlar – Kartdan karta köçürmə (Card to Card), 

kartdan bank hesabına köçürmə (Card to Account), Banka və ya digər kredit təşkilatlarına edilən 

istənilən növ kredit ödənişləri, elektron pul kisəsi hesabının artırılması, mərc oyunları, kazino və digər 

buna oxşar əməliyyatlar. 

Kredit xətti üzrə vəsaitlərlə aparılan Nağdlaşdırma və Nağdlaşdırmaya bərabər tutulan 

əməliyyatlara, müvafiq əməliyyatın həyata keçirildiyi tarixdən başlayaraq borc ödənilənədək hər  

təqvim günü üçün əsas borc məbləğinə Ərizə ilə müəyyən edilmiş faiz dərəcəsinə müvafiq olaraq faizlər 

hesablanır. 

1.1.11. Taksit əməliyyatları – Borcalan tərəfindən bu Müqavilədə nəzərdə tutulan şərtlərlə malların 

(işlərin, xidmətlərin) dəyərinin onun seçiminə əsasən 2, 3, 6, 12, 18 və ya 24 ayadək bərabər hissələrə 

(bu zaman Borcalanın seçimi müvafiq Təsərrüfat subyekti ilə əməkdaşlıq müqaviləsində nəzərdə 

tutulmuş Taksit əməliyyatlarının maksimal müddətindən artıq ola bilməz) bölünərək faizlər 

hesablanmadan möhlətli şəkildə ödənilməsi əməliyyatları. 

1.1.12. Taksit kartı – Bankla Borcalan arasında bağlanmış «ASC “Xalq” Bankının ödəniş kart(lar)ının 

buraxılması və on(lar)a xidmət göstərilməsi haqqında» Müqavilə əsasında Borcalana Taksit 

əməliyyatlarının aparılması üçün təqdim edilmiş “Xalqkart Cashback” və/və ya “Xalqkart Petrol” 

taksit kartı. 

Bank tərəfindən Borcalana Taksit kartının buraxılması, həmin kartdan Borcalan tərəfindən 

istifadə edilməsi, ona xitam verilməsi şərtləri və qaydası və Taksit kartlarına Bank tərəfindən xidmət 

göstərilməsi ilə bağlı Tərəflər arasında yaranan digər münasibətlər bu bənddə qeyd olunan müqavilə ilə 

tənzimlənir.   

1.2. Bu Müqavilədə istifadə edilən digər anlayışlar Azərbaycan Respublikasının qüvvədə olan 

qanunvericilik aktları ilə müəyyənləşdirilmiş mənaları ifadə edir. 
 

2. ÜMUMİ MÜDDƏALAR 

2.1. Bu Müqavilə fiziki şəxslərə Bank tərəfindən Taksit kartları vasitəsilə kredit xəttinin təqdim 

edilməsi, kredit xətti üzrə əsas borcun qaytarılması, kredit xətti üzrə faizlərin hesablanması və 

ödənilməsi şərtlərini və qaydasını müəyyən edir, habelə Bank tərəfindən Borcalana kredit xəttinin 

təqdim edilməsi ilə bağlı Tərəflər arasında yaranan digər münasibətləri tənzimləyir.   

2.2. Bu Müqavilə Bankla fiziki şəxslər arasında bağlanan Taksit kartı vasitəsilə kredit xəttindən istifadə 

olunmasına dair Kredit xətti müqaviləsinin standart şərtlərini müəyyən edir. Bu Müqavilənin mətni 

Bankın saytında yerləşdirilməklə Borcalana təqdim edilir.    

2.3. “XalqKart taksit kartı” məhsulu üzrə kredit xəttinin minimal və maksimal məbləği, tətbiq edilə 

biləcək illik faiz dərəcələri, Kredit xəttinin məbləği təyin edildiyi zaman nəzərə alınan amillər barədə 

məlumat və məhsul üzrə digər zəruri məlumatlar Bankın saytında yerləşdirilir. 

2.4. Kredit xəttinin məbləği, valyutası, illik faiz dərəcəsi, müddəti, Borcalanın adına Bankda Taksit 

kartı üzrə açılmış kart hesabının (bundan sonra – «Kart hesabı») nömrəsi  və bu Müqaviləyə müvafiq 

olaraq digər şərtlər Ərizədə (Əlavə № 1) qeyd olunur.  

2.5. Kredit xətti müqaviləsinin rəsmiləşdirilməsi üçün Borcalan tərəfindən Banka kağız daşıyıcıda öz 

imzası ilə imzalanmış 2 (iki) nüsxədə Ərizə və Azərbaycan Respublikasının qüvvədə olan 

qanunvericiliyi və Bankın daxili normativ aktları ilə tələb olunan sənədlər və məlumatlar təqdim edilir.  

2.6. Borcalan tərəfindən Ərizənin Banka təqdim edilməsi bu Müqavilə və Bankın Tarifləri ilə tanış və 

onlarla razı olduğunu və bu Müqaviləni bütövlükdə qəbul etdiyini bildirir, lakin Bankla Müqavilənin 

avtomatik olaraq bağlanması demək deyil.  

2.7. Bankın Borcalana Müqaviləni bağlamaqdan imtina etdiyi hallar istisna olmaqla, Müqavilə Bank 

tərəfindən Borcalanın ƏL/TMM qanunvericiliyinin tələblərinə müvafiq olaraq eyniləşdirilməsi və 

verifikasiyasının aparılmasından və Ərizənin aksept edilməsindən sonra bağlanmış hesab olunur. Bank 

tərəfindən Ərizənin aksept edilməsi bu barədə qeydin Bank tərəfindən Ərizədə aparılmasında ifadə 

olunur. Ərizənin aksept edilməsi tarixi Müqavilənin bağlandığı tarix hesab olunur. Bu andan etibarən 

Borcalan Müqavilənin tərəfi olur. Bank tərəfindən Ərizənin aksept edilməsi üzrə qərar Bankın daxili 



normativ aktlarına müvafiq olaraq öz mülahizəsinə əsasən müstəqil şəkildə qəbul edilir.   

2.8. Bağlanmış Kredit xətti müqaviləsinə əsasən Bank Borcalana Ərizədə və Müqavilənin digər 

bəndlərində göstərilmiş şərtlərlə bərpa olunan. kredit xətti açmağı (bundan sonra – «Kredit xətti»), 

Borcalan isə kredit xəttindən Ərizədə göstərilən məqsəd üçün istifadə etməyi, Müqavilə ilə müəyyən 

olunan şərtlərlə və qaydada kredit xətti üzrə ona verilmiş vəsaitləri qaytarmağı və kredit xətti üzrə  

hesablanmış faizləri Banka ödəməyi öhdəsinə götürür. 

2.9. Borcalan tərəfindən imzalanmış və Bank tərəfindən aksept edilmiş Ərizənin Bankda mövcud 

olması Tərəflər arasında Müqavilənin bağlanması faktını və Müqavilənin şərtlərinin Tərəflər üçün 

etibarlılığını təsdiq edən sübut hesab olunur.   
 

3. TAKSİT ƏMƏLİYYATLARIN APARILMASI ÜÇÜN KREDİT XƏTTİ ÜZRƏ 

VƏSAİTLƏRDƏN İSTİFADƏ VƏ ONLARIN ÖDƏNİLMƏSİ ŞƏRTLƏRİ VƏ QAYDASI  
 

3.1. Borcalan Kredit xətti üzrə vəsaitlərdən istifadə etməklə Bankın əməkdaşlıq etdiyi təsərrüfat 

subyektlərində malların (işlərin, xidmətlərin) dəyərinin Borcalanın seçiminə əsasən 2, 3, 6, 12, 18 və ya 

24 ayadək bərabər hissələrə (bu zaman Borcalanın seçimi müvafiq Təsərrüfat subyekti ilə əməkdaşlıq 

müqaviləsində nəzərdə tutulmuş Taksit əməliyyatlarının maksimal müddətindən artıq ola bilməz) 

bölünərək və faizlər hesablanmadan Taksit kartı vasitəsilə möhlətli şəkildə ödənilməsini həyata keçirə 

bilər. Bu zaman malın (işin, xidmətin) dəyərinin ayların müvafiq sayına bölünməsi nəticəsində bir aya 

düşən hissəsi Taksit əməliyyatı üzrə aylıq ödənişi təşkil edir.    

3.2. Bank Taksit əməliyyatları üzrə əməkdaşlıq etdiyi təsərrüfat subyektlərinin siyahısını, habelə bu 

siyahıya etdiyi dəyişikliklər və/ və ya əlavələrlə bağlı yenilənmiş siyahını Bankın saytında və 

Borcalanın “XalqOnline” internet/mobil bankinq tətbiqində olan şəxsi kabinetində yerləşdirməklə 

Borcalanı bu barədə məlumatlandırır. 

3.3. Borcalan Minimal ödənişin tərkib hissəsi olan Taksit əməliyyat(lar)ı üzrə aylıq ödəniş(lər)i müvafiq 

əməliyyatın aparıldığı aydan növbəti gələn təqvim ayından başlamaqla hər ayın 1-dən 10-dək Banka 

ödəməlidir.  

Bu bənddə müəyyən olunan müddətdə Taksit əməliyyatı üzrə aylıq ödəniş Borcalan tərəfindən 

ödənilmədikdə, növbəti təqvim ayının 11-dən etibarən Taksit əməliyyatı üzrə ödənilməsi gecikdirilmiş 

aylıq ödəniş məbləğinə hər təqvim günü üçün (əsas kimi ayda 30 gün, ildə isə 360 gün götürülür) 

Ərizədə qeyd olunmuş illik faiz dərəcəsinə müvafiq olaraq faizlər hesablanır.  

Bundan başqa Taksit əməliyyatı üzrə ödənilməsi gecikdirilmiş aylıq ödəniş məbləğinə hazırkı 

bənddə nəzərdə tutulmuş tarixdən etibarən Müqavilənin 8.2-ci bəndi ilə müəyyən edilmiş qaydada 

penya hesablanır.  

Gecikdirilmiş aylıq ödənişin və ona hesablanmış faizlərin və penyanın ödənilməsi üçün Taksit 

kartına mədaxil olunmuş vəsaitlərin Bank tərəfindən silinməsi bu Müqavilənin 5.10-cu bəndində 

nəzərdə tutulmuş ardıcıllıqla həyata keçirilir. 
 

4. KREDİT XƏTTİ ÜZRƏ YARANMIŞ ƏSAS BORCA  

GÜZƏŞT MÜDDƏTİNİN TƏTBİQİ İLƏ BAĞLI ŞƏRTLƏR 
 

4.1. Bu Müqavilə əsasında Borcalana təqdim edilmiş kredit xətti üzrə sonuncu üçün Güzəşt müddəti 

təyin edilir.  

4.2. Güzəşt müddətinin hesabat dövrü ərzində kredit xəttindən istifadə nəticəsində yaranmış əsas borc 

həmin Güzəşt müddətinin ödəniş dövrü ərzində Borcalan tərəfindən Banka tam həcmdə ödənildiyi 

təqdirdə Borcalana Güzəşt müddətinin tətbiq edildiyi kredit xətti üzrə müvafiq vəsait məbləğinə faizlər 

hesablanmır.  

4.3. Borcalan tərəfindən müvafiq Güzəşt müddətinin hesabat dövrü ərzində kredit xəttindən istifadə 

nəticəsində yaranmış əsas borc həmin Güzəşt müddətinin ödəniş dövrünün bitdiyi tarixdən gec 

olmamaq şərtilə tam həcmdə Banka qaytarılmadıqda, müvafiq əməliyyat(lar)ın həyata keçirildiyi 

tarixdən başlayaraq əsas borc qalığına onun mövcud olduğu hər təqvim günü üçün Ərizə ilə müəyyən 

edilmiş illik faiz dərəcəsinə müvafiq olaraq faizlər hesablanır. Həmin faizlər bu Müqavilənin 5.5-ci 

bəndinin ikinci abzasında nəzərdə tutulmuş müddətdə Borcalan tərəfindən Banka ödənilməlidir. 

4.4. Ərizə ilə müəyyən edilmiş kredit xətti üzrə vəsaitlərdən istifadə müddətinin bitdiyi aydan sonrakı  

təqvim ayının 1-də Güzəşt müddətinin tətbiq edildiyi bütün əməliyyatlar üzrə Güzəşt müddəti ləğv 

edilir. 



 

5. KREDİT XƏTTİNİN AÇILMASI VƏ KREDİTİN QAYTARILMASI, KREDİT MƏBLƏĞİNƏ 

FAİZLƏRİN HESABLANMASI VƏ ONLARIN ÖDƏNİLMƏSİ ŞƏRTLƏRİ 

5.1. Kredit xətti Müqavilənin 6.4.6-cı yarımbəndində göstərilən vəzifələr Borcalan tərəfindən icra 

edildikdən sonra 5 (beş) gün ərzində Bank tərəfindən Kart hesabı üzrə təyin edilir. 

5.2. Borcalan kredit xətti üzrə vəsaitlərdən yalnız Taksit kartı vasitəsilə istifadə edə bilər. Taksit kartı 

vasitəsilə həyata keçirilən əməliyyatlar zamanı Kart hesabından silinmiş vəsaitlər Borcalana Kredit xətti 

çərçivəsində verilən kredit hesab olunur. 

5.3. Borcalana təqdim edilmiş kreditin uçotu Bankın avtomatlaşdırılmış əməliyyat sistemində həmin 

sistem tərəfindən Borcalanın adına açılmış müvafiq şəxsi hesabda aparılır. 

5.4. Taksit əməliyyatları və Güzəşt müddətinin tətbiq edildiyi əməliyyatlar üzrə bu Müqavilə ilə 

müəyyən edilən şərtlər (güzəştlər) nəzərə alınmaqla, kredit xəttindən istifadəyə görə faizlər Borcalanın 

kredit borcunun faktiki yarandığı gündən başlamaqla hər təqvim günü üçün (əsas kimi ayda 30 gün, ildə 

isə 360 gün götürülür) borcun tam ödənildiyi tarixə qədər hesablanır. 

5.5. Kredit xətti üzrə faktiki istifadə edilmiş kredit məbləğinə hesablanan faizlər bu Müqavilənin 3.3-

cü və 4.3-cü bəndlərində göstərilən hallar istisna olmaqla Borcalanın kredit borcunun faktiki yarandığı 

təqvim ayından sonrakı aydan başlamaqla hər ayın 10-dan gec olmayaraq Borcalan tərəfindən Banka 

ödənilir.  

       Bu Müqavilənin 4.3-cü bəndində göstərilən hal baş verdikdə Güzəşt müddətinin hesabat dövrü 

ərzində kredit xəttindən istifadə nəticəsində yaranmış əsas borc məbləğinə hesablanan faizlər Güzəşt 

müddətinin ödəniş dövrünün aid olduğu təqvim ayından sonrakı aydan başlamaqla hər ayın 10-dan gec 

olmayaraq Borcalan tərəfindən Banka ödənilir.        

5.6. Ərizə ilə müəyyən edilmiş Kredit xətti üzrə vəsaitlərdən istifadə müddəti bitəndən sonra növbəti 

təqvim ayının 1-i son Minimal ödəniş formalaşır və Güzəşt müddəti tətbiq edilən bütün əməliyyatlar 

üzrə Güzəşt müddəti ləğv edilir. Taksit əməliyyatları üzrə ödənişlər və vaxtı keçmiş borc öhdəlikləri 

istisna olmaqla, digər bütün əsas borc məbləğləri cəmlənir və Ərizədə qeyd olunan illik faiz dərəcəsinə 

uyğun olaraq 18 (on səkkiz) aylıq annuitet ödəniş cədvəli formalaşdırılır. Qeyd olunan ödəniş cədvəli 

Borcalanın “XalqOnline” internet/mobil bankinq tətbiqində olan şəxsi kabinetində yerləşdirilir. 

Taksit əməliyyatları üzrə ödənişlər Ərizədə qeyd olunan Kredit xəttinin müddətinin sonunadək 

bu Müqavilənin 3-cü maddəsində nəzərdə tutulmuş qaydada davam edir. 

Vaxtı keçmiş borc öhdəlikləri üzrə əsas borca faizlər bu Müqavilənin 5.4-cü bəndilə nəzərdə 

tutulmuş qaydada hesablanır. Vaxtı keçmiş borc öhdəlikləri və onlara hesablanmış faizlərin ödənilməsi 

üçün Taksit kartına mədaxil olunmuş vəsaitlərin Bank tərəfindən silinməsi bu Müqavilənin 5.10-cu 

bəndində nəzərdə tutulmuş ardıcıllıqla həyata keçirilir. 

5.7. Hesablanmış faizlərin və əsas borc məbləğinin ödənilməsi tarixi qeyri-iş gününə düşdükdə, ödəniş 

Borcalan tərəfindən növbəti iş günü həyata keçirilir. 

5.8. Kreditdən istifadəyə görə hesablanmış faizlərin ödənilməsi və əsas borc məbləğinin qaytarılması 

Borcalan tərəfindən Kart hesabına nağd və ya nağdsız qaydada mədaxil edilən pul vəsaitlərinin Bank 

tərəfindən 5.10-cu bəndlə müəyyənləşdirilən ardıcıllığa uyğun olaraq silinməsi yolu ilə həyata keçirilir. 

5.9. Faizlərin son ödənişi kredit xətti üzrə əsas borcun son ödənişi ilə birlikdə həyata keçirilir. 

5.10. Borcalanın Kart hesabına mədaxil edilən/köçürülən bütün vəsaitlər birinci növbədə kredit ödənişi 

təyinatı ilə qəbul edilir və bu Müqavilə ilə müəyyən edilmiş ödəniş tarix(lər)inin çatıb-çatmamasından 

asılı olmayaraq kredit xətti üzrə yaranmış kredit borcunun (əsas borc, hesablanmış faizlər və penya üzrə 

borc) və digər maliyyə öhdəliklərinin bu bəndlə nəzərdə tutulmuş ardıcıllıqla ödənilməsinə 

yönləndirilir. Bu vəsaitlər Borcalanın Bank qarşısında cari tarixə kredit xətti üzrə mövcud olan bütün 

borc öhdəliklərinin icrasını təmin etmədikdə (ödəmədikdə), Borcalanın pul vəsaitləri, qanunvericiliklə 

digər qayda nəzərdə tutulmadığı halda, onun kredit xətti üzrə borc öhdəliklərinin ödənilməsinə 

aşağıdakı ardıcıllıq qaydasında yönəldilir: 

5.10.1. birinci növbədə – məhkəmə və ya məhkəmədənkənar qaydada tələblərin irəli sürülməsi və bu 

Müqavilə üzrə icranın əldə edilməsi ilə əlaqədar Bankın xərcləri; 

5.10.2. ikinci növbədə – texniki overdraft üzrə hesablanmış faiz borcu; 

5.10.3. üçüncü növbədə – texniki overdraft borcu; 

5.10.4. dördüncü növbədə – vaxtı keçmiş əsas borc üzrə hesablanmış cərimə; 

5.10.5. beşinci növbədə – Bankın Tarifləri ilə nəzərdə tutulduğu halda, müvafiq komissiya məbləğləri; 



5.10.6. altıncı növbədə – vaxtı keçmiş əsas borc üzrə hesablanmış faiz borcu; 

5.10.7. yeddinci növbədə – vaxtı keçmiş faiz borcu; 

5.10.8. səkkizinci növbədə – vaxtı keçmiş əsas borc; 

5.10.9. doqquzuncu növbədə – Minimal ödənişin tərkib hissəsi olan əsas borca hesablanmış faizlər; 

5.10.10. onuncu növbədə – Minimal ödənişin tərkib hissəsi olan Taksit əməliyyatları üzrə aylıq ödəniş 

məbləği; 

5.10.11. on birinci növbədə – Minimal ödənişin tərkib hissəsi olan əsas borcun 5 %-i (beş faizi) 

miqdarında hissəsi. 

5.10.12. on ikinci növbədə – Borcalan tərəfindən Taksit kartından istifadə etməklə ödənilmiş malın 

qaytarılması (iş və ya xidmətdən imtina olunması) nəticəsində ona hesablanmış Cashback məbləğinin 

və ya Bonusların Banka qaytarılması tələb olunduğu halda, Cashback hesabında/ Bonus hesabında isə 

silinmə əməliyyatın aparılması üçün kifayət qədər məbləğ olmadığına görə, bu əsasla yaranmış borc1; 

5.10.13. on üçüncü növbədə – cari faiz borcu; 

5.10.14. on dördüncü növbədə – faiz hesablanan əsas borc; 

5.10.15. on beşinci növbədə – Güzəşt müddəti tətbiq edilən əməliyyatlar üzrə əsas borc (tarixi ardıcıllıq 

ilə); 

5.10.16. on altıncı növbədə – Taksit əməliyyatları üzrə borc (gələcək aylıq ödənişlər üzrə tarixi 

ardıcıllıq ilə); 

5.10.17. on yeddinci növbədə – Borcalanın öz öhdəliklərini yerinə yetirməməsi nəticəsində yaranan 

Bankın digər zərərləri. 

5.11. Kart hesabındakı vəsaitlərin 5.10-cu bənddə müəyyən olunan qaydada istifadə edilməsi ilə yanaşı  

Bank kredit xətti üzrə ödəniş vaxtı çatmış və ya keçmiş əsas borc, faizlər və Borcalana qarşı digər pul 

tələbləri məbləğində pul vəsaitini Borcalanın Bankdakı bütün digər hesablarından akseptsiz qaydada 

silə bilər. Kredit xəttinin valyutasından fərqli valyutada olan pul vəsaitləri silindiyi təqdirdə Bank 

əməliyyatın həyata keçirildiyi gün üçün Bankın müəyyənləşdirdiyi məzənnəyə uyğun olaraq pul 

vəsaitlərini öhdəliyin valyutasına konvertasiya etmək hüququna malikdir. 
 

6. TƏRƏFLƏRİN HÜQUQ VƏ VƏZİFƏLƏRİ 
 

6.1. Bankın hüquqları: 
 

6.1.1.  Borcalanın kredit xəttinin açılması üçün təqdim etdiyi sənədlər bu Müqavilənin 11.1-ci bəndində 

istinad edilən normativ xarakterli aktın və Bankın daxili qaydalarının tələblərinə uyğun olmadıqda və 

ya Borcalan Bank tərəfindən tələb edilən sənədləri təqdim etmədikdə, Borcalanın maliyyə vəziyyəti 

əhəmiyyətli dərəcədə pisləşdikdə və bunun nəticəsində kredit xətti üzrə vəsaitlərin qaytarılması 

təhlükəyə məruz qaldıqda, Borcalana kredit xəttinin açılması və ya açılmış kredit xətti üzrə vəsaitlərin 

təqdim olunması qüvvədə olan normativ xarakterli aktlarla kredit riskləri ilə bağlı müəyyən edilən 

prudensial normativ və tələblərin pozulmasına gətirib çıxardıqda, Borcalan həyat sığortasına (həyatın 

ölüm halından və əmək qabiliyyətinin itirilməsi hallarından sığortası siniflərinə) aid olan sığorta 

risklərindən Müqavilənin 6.4.6-cı yarımbəndində müəyyən edilmiş şərtlərlə və müddətdə 

sığortalanmaqla bağlı öhdəliklərini icra etmədikdə, həmçinin bu Müqavilənin digər şərtlərini pozduqda 

Kredit xəttinin açılmasından və ya açılmış Kredit xətti üzrə vəsaitlərinin Borcalanın istifadəsinə 

verilməsindən imtina etmək; 

6.1.2.  Borcalanın kredit və ödəmə qabiliyyətliliyini sənədlər üzrə araşdırmaq və kreditlə bağlı digər 

məsələləri yerində yoxlamaq; 

6.1.3.  Bu Müqavilənin 6.4.3-cü yarımbəndi ilə müəyyənləşdirilən əsaslar yarandıqda kredit xətti üzrə 

əsas borcun və ona hesablanmış faizlərin vaxtından əvvəl ödənilməsini Borcalandan tələb etmək; 

6.1.4.  Kredit xətti üzrə ödənişlərin gecikdirilməsinə görə Banka dəyən zərər bu Müqavilənin 8.2-ci 

bəndində nəzərdə tutulan penyanın məbləğindən çox olduğu təqdirdə, həmin məbləğdən çox olan 

hissədə zərərin əvəzinin ödənilməsini Borcalandan tələb etmək. Əldən çıxmış fayda formasında zərərin 

əvəzi Azərbaycan Respublikasının Mərkəzi Bankı (bundan sonra «AMB») tərəfindən «Bank kapitalının 

və onun adekvatlığının hesablanması Qaydaları»nda göstərilən qaydada hesablanan və AMB-nin rəsmi 

internet səhifəsində açıqlanan istehlak kreditləri üzrə orta faiz dərəcəsi əsas götürülməklə hesablanır. 

 
1«Cashback məbləği», «Cashback hesabı», «Bonus», «Bonus hesabı» anlayışları onlara Bankla Borcalan arasında bağlanmış «ASC “Xalq” Bankının ödəniş 

kart(lar)ının buraxılması və on(lar)a xidmət göstərilməsi haqqında» Müqavilədə verilmiş mənaları daşıyır. 



 

6.2. Bankın vəzifələri: 
 

6.2.1.  Bu Müqavilə ilə nəzərdə tutulmuş şərtlərlə, qaydada və müddətlərdə Borcalana kredit xətti 

açmaq; 

6.2.2.  Kredit xəttindən istifadəyə görə faizlərin və digər ödənişlərin hesablanmasının və tutulmasının 

düzgünlüyünə riayət etmək; 

6.2.3.  Bu Müqavilə ilə bağlı məxfiliyi qorumaq. Bu Müqavilə ilə bağlı məlumatlar dövlət orqanlarına,  

onların vəzifəli şəxslərinə və üçüncü şəxslərə yalnız qanunda nəzərdə tutulmuş hallarda və qaydada 

verilə bilər. 
 

6.3. Borcalanın hüquqları: 
 

6.3.1.  Kredit xətti üzrə əsas borcu qismən və ya tam şəkildə vaxtından əvvəl qaytarmaq.  

6.3.2.  Kredit xətti üzrə vəsaitlərdən ilk (tam və ya qismən) istifadə olunduğu gündən 30 (otuz) gün 

müddətində heç bir səbəb göstərilmədən Müqavilədən imtina etmək.  

Bu halda Müqaviləyə xitam verilməsi məqsədilə kredit vaxtından əvvəl tam qaytarıldıqda 

Borcalan kreditdən istifadə olunduğu müddət üçün hesablanmış faizləri kredit məbləği ilə birlikdə 

Banka ödəməlidir. 

6.3.3.  Müqavilənin qüvvədə olduğu müddət ərzində sorğu əsasında ödənişsiz olaraq kağız daşıyıcıda 

təqvim ili ərzində iki dəfə, digər davamlı daşıyıcıda isə istənilən zaman kreditin qalığı barədə şəxsi 

hesabdan çıxarış şəklində məlumat əldə etmək (həmin çıxarışda həyata keçirilməli olan ödənişlər, belə 

ödənişlərin müddətləri, ödənişlərin strukturu, o cümlədən tətbiq edilən illik faiz dərəcəsi üzrə 

hesablanmış faizlər və tətbiq olunan digər əlavə xərclər göstərilir). 
 

6.4. Borcalanın vəzifələri: 
 

6.4.1.  Kredit xəttindən yalnız Ərizədə göstərilən məqsədlər üçün istifadə etmək; 

6.4.2.  Bu Müqavilə üzrə bütün ödənişləri vaxtlı-vaxtında və bu Müqavilə ilə müəyyən olunan qaydada 

və şərtlərlə həyata keçirmək (faizlərin və əsas borc məbləğinin (o cümlədən Taksit əməliyyatları üzrə 

aylıq ödənişlərin) ödənilməsi üzrə Borcalanın öhdəlikləri müvafiq pul vəsaitinin Kart hesabına daxil 

edilməsi üçün Bankın kassasına mədaxil olunduqdan və ya müxbir hesabına daxil edildikdən sonra 

yerinə yetirilmiş hesab edilir).  

6.4.3.  Bank kredit xətti üzrə əsas borcun (o cümlədən Taksit əməliyyat(lar)ı üzrə aylıq ödənişlər 

şəklində ödənilməli əsas borcun) qaytarılmasını və ona hesablanmış faizlərin ödənilməsini aşağıdakı 

əsaslarla vaxtından əvvəl tələb etdikdə, müvafiq tələbi aldığı tarixdən ən geci __ 20 (________) (iyirmi) 

iş günü ərzində kredit xətti üzrə əsas borcu Banka qaytarmaq və qaytarılma anınadək hesablanmış 

faizləri ödəmək: 

6.4.3.1. Borcalan tərəfindən kredit xətti üzrə ödənilməli əsas borc və/ və ya əsas borca hesablanmış 

faizlər bu Müqavilə ilə müəyyən olunmuş ödəniş tarixindən 90 (doxsan) gün ərzində ödənilmədikdə və 

ya onların ödənilməsi istənilən 90 (doxsan) günlük dövr çərçivəsində ardıcıl olaraq 2 (iki) dəfə 

gecikdirildikdə; 

6.4.3.2. Bu Müqavilənin 6.1.1-ci yarımbəndində göstərilən əsaslar mövcud olduqda; 

6.4.3.3. Kreditdən Müqavilə ilə müəyyən olunan məqsədlər üçün istifadə edilmədikdə; 

6.4.3.4. Kreditin ümidsiz kreditə çevrilməsi riski ilə bağlı Bankın əsaslı ehtimalları yarandıqda. 

6.4.4. Bu Müqavilənin qüvvədə olduğu müddət ərzində digər banklara və kredit təşkilatlarına kreditin 

alınması ilə bağlı etdiyi müraciətlər və aldığı kreditlər barədə Bankı, qeyd edilən hallardan hər hansı 

birinin baş verdiyi gündən 3 (üç) iş günü ərzində yazılı surətdə xəbərdar etmək; 

6.4.5. Kredit xəttinin açılması üçün Banka təqdim etdiyi sənədlərdə hər hansı bir dəyişiklik baş 

verdikdə (o cümlədən Borcalanın iş və yaşayış (olduğu) yerinin, əlaqə telefonlarının və s. dəyişməsi), 

həmin dəyişikliyin baş verdiyi andan 3 (üç) təqvim günü ərzində bu barədə Bankı müvafiq təsdiqedici 

sənədləri əlavə etməklə yazılı surətdə xəbərdar etmək; 

6.4.6. Kredit xəttinin açılması üçün Müqavilənin 11.1-ci bəndində istinad edilən normativ xarakterli 

aktla və Bankın daxili qaydaları ilə müəyyən olunan sənədləri Banka təqdim etmək, ona kredit xəttinin 

açılıb-açılmaması məsələsinin təhlili üçün Bank tərəfindən Azərbaycan Respublikasında fəaliyyət 

göstərən müvafiq kredit bürosuna/bürolarına (bundan sonra – «Kredit bürosu» adlandırılacaq) edilən 

sorğulara, o cümlədən «Elektron Hökumət» Portalına qoşulmuş informasiya sistem və ehtiyatları 



vasitəsilə sənədlərin (məlumatların) əldə edilməsinə və ya yoxlanılmasına görə çəkilən xərcləri, 

həmçinin kreditin rəsmiləşdirilməsi üzrə xidmət haqqını Banka ödəmək (belə xərc və xidmət haqları 

nəzərdə tutulduqda), özünü Müqavilə bağlandığı tarixdən 1 (bir) iş günü müddətində həyat sığortasına 

(həyatın ölüm halından və əmək qabiliyyətinin itirilməsi hallarından sığorta siniflərinə) aid olan 

risklərdən bütün kreditləşmə müddətinə (sığorta haqqını birdəfəyə ödəmək və sığorta məbləğini kredit 

xəttinin məbləği qədər müəyyən etmək şərtilə) Bankda razılaşdırılmış Sığorta təşkilatı ilə sığorta 

müqaviləsi bağlamaqla və Bankı faydalanan şəxs qismində təyin etməklə sığortalamaq və müvafiq 

təsdiqedici sənədləri Banka təqdim etmək; 

6.4.7. Kreditin verilməsinə görə Bankın tarifləri ilə müəyyənləşdirilmiş xidmət haqlarını və 

komissiyaları ödəmək (belə xidmət haqqı və komissiyalar nəzərdə tutulduqda); 

6.4.8. Tərəf kimi iştirak etdiyi və onun maliyyə vəziyyətinə və ödəniş qabiliyyətliliyinə mənfi təsir edə 

biləcək məhkəmə mübahisələri, icra üzrə icraatla bağlı məlumatları, həmçinin bunlara dair Bankın tələb 

etdiyi  bütün sənədləri dərhal sonuncuya təqdim etmək; 

6.4.9. Kredit xəttindən Müqavilədə müəyyən olunan məqsədlə istifadə edilməsinə nəzarətin həyata 

keçirilməsi üçün Bankın nümayəndəsinə lazımi şərait yaratmaq və tələb etdiyi müvafiq sənədləri dərhal 

sonuncuya təqdim etmək. 
 

7. MÜQAVİLƏNİN MÜDDƏTİ.  

MÜQAVİLƏYƏ DƏYİŞİKLİKLƏRİN EDİLMƏSİ QAYDASI 
 

7.1. Müqavilə 2.7-ci bəndə müvafiq olaraq Bank tərəfindən Ərizənin aksept edildiyi andan qüvvəyə 

minir. Ərizə ilə müəyyən edilmiş kredit xətti müddətinin bitməsi bu Müqavilə üzrə öhdəliklərin 

xitamına səbəb olmur və bu Müqavilə Tərəflərdən birinin digəri qarşısında mövcud olan müqavilə 

öhdəliklərinin tam icra edildiyi anadək qüvvədə qalır. 

7.2. Borcalan Banka müvafiq yazılı müraciət təqdim etməklə Müqaviləni birtərəfli qaydada vaxtından 

əvvəl ləğv edə bilər, bu şərtlə ki, bu Müqaviləyə əsasən Bank qarşısında mövcud olan əsas borc, faizlər 

və digər pul tələbləri üzrə öhdəliklər həmin müraciətdə nəzərdə tutulmuş Müqavilənin ləğv etmə 

tarixinə qədər tam həcmdə icra olunsun. 

7.3. Bank bu bəndin ikinci abzasında nəzərdə tutulmuş hallar istisna olmaqla dəyişikliklərin, əlavələrin 

qüvvəyə minməsinə ən azı 30 (otuz) təqvim günü qalanadək “XalqOnline” internet/mobil bankinq 

tətbiqi vasitəsilə və/ və ya Bankın öz mülahizəsinə əsasən seçdiyi bu Müqavilənin 11.5-ci bəndində 

nəzərdə tutulan üsullardan biri ilə Borcalana məlumat verməklə bu Müqaviləyə və Bankın tariflərinə 

birtərəfli qaydada Borcalanın maddi vəziyyətini ağırlaşdırmayan, onun borc yükünü artırmayan 

dəyişikliklər və/və ya əlavələr edə bilər. 

Bank tərəfindən Bankın tariflərində ödənişli xidmətlər siyahısından bəzi xidmətlərin 

çıxarılması, Borcalan ilə bağlanmış Müqavilə üzrə Borcalana göstərilən xidmətlər üzrə bank 

komissiyalarının aşağı salınması ilə bağlı bu bəndin birinci abzasında göstərilən sənədlərə edilən və 

mövcud şərtlərlə müqayisədə Borcalan üçün daha əlverişli olan digər dəyişikliklər bu bənddə nəzərdə 

tutulmuş xəbərdarlıq müddəti gözlənilmədən Bank tərəfindən tətbiq edilə bilər. 

7.4. Borcalandan bu Müqavilənin 7.3-cü bəndində müəyyən edilmiş müddətdə Müqaviləyə edilməsi 

nəzərdə tutulan dəyişikliklərlə bağlı hər-hansı etirazların daxil olmaması onun bu dəyişikliklərlə razı 

olduğunu bildirir. Borcalan Bank tərəfindən Müqaviləyə edilməsi nəzərdə tutulan dəyişikliklərlə razı 

olmadıqda, Müqavilənin icrasından birtərəfli qaydada imtina edə bilər, bu şərtlə ki, bu Müqaviləyə 

əsasən Bank qarşısında mövcud olan əsas borc, faizlər və digər pul tələbləri üzrə öhdəliklər həmin 

müraciətdə nəzərdə tutulmuş Müqavilənin ləğv etmə tarixinə qədər tam həcmdə icra olunsun.    
 

8. TƏRƏFLƏRİN MƏSULİYYƏTİ 

8.1. Bu Müqavilə üzrə öz vəzifələrini icra etməyən və ya lazımınca icra etməyən Tərəf digər Tərəfə 

vurduğu zərərə görə Azərbaycan Respublikasının qüvvədə olan qanunvericiliyinə əsasən məsuliyyət 

daşıyır və qarşı Tərəfə vurduğu zərəri tam həcmdə ödəməlidir. 

8.2. Minimal ödənişin tərkibinə daxil olan əsas borcun və ya 5.6-cı bəndində göstərilən qaydada 

formalaşmış ödəniş cədvəlində nəzərdə tutulan müddətdə əsas borcun ödənilməsi üzrə öhdəlik Borcalan 

tərəfindən icra edilmədikdə və ya lazımınca icra edilmədikdə, Borcalan Banka ödəniş vaxtı keçmiş əsas 

borc məbləğinə gecikdirmənin hər günü üçün illik 5__ % (____________ (beş faiz) dərəcəsi ilə 



hesablanan penya ödəyir. Penya vaxtı keçmiş borcun yarandığı (borcun müvafiq hissələri üzrə ayrı-

ayrılıqda) gündən 180 (bir yüz səksən) təqvim günündən çox hesablana bilməz. 

8.3. Minimal ödənişin tərkibinə daxil olan əsas borcun ödənilməsinin gecikdirilməsi 60 (altmış) günə 

çatdıqda, Borcalanın kredit xətti üzrə vəsaitlərdən istifadə imkanı Bank tərəfindən dayandırılır. Kredit 

xətti üzrə vəsaitlərdən istifadə imkanı Bank tərəfindən dayandırıldıqdan sonra vaxtı keçmiş əsas borc 

məbləği 30 (otuz) gün ərzində Borcalan tərəfindən ödənilərsə, Kredit xətti üzrə vəsaitlərdən istifadə 

imkanı bərpa olunur. Vaxtı keçmiş əsas borc məbləği 90 (doxsan) gün ərzində ödənilmədikdə 

Borcalanın kredit xətti üzrə vəsaitlərdən istifadə imkanına Bank tərəfindən xitam verilir.   

8.4. Qüvvədə olan qanunvericiliyə və ya bu Müqaviləyə əsasən yaranmış hüququna müvafiq olaraq 

Bank kredit xətti üzrə əsas borcun vaxtından əvvəl qaytarılmasını tələb etdikdə, Borcalan isə 6.4.3-cü 

yarımbənddə müəyyən olunan müddətdə kredit üzrə əsas borcu və hesablanmış faizləri tam həcmdə 

ödəmədikdə, qeyd olunan müddətin bitdiyi andan Bank kredit üzrə cari tarixə mövcud olan əsas borc 

məbləğini vaxtı keçmiş əsas borc kateqoriyasına aid etmək hüququna malikdir. Bu hal baş verdikdə 

Borcalan həmin məbləğə kreditdən istifadəyə görə müəyyən edilmiş adi faizlərlə yanaşı bu Müqavilənin 

8.2-ci bəndi ilə müəyyənləşdirilən miqdarda, qaydada və müddətdə hesablanan penyanı Banka 

ödəməlidir. 

8.5. Borcalan bu Müqavilə ilə müəyyən olunan qaydada təqdim etdiyi sənədlərin və həmin sənədlərdəki 

məlumatların doğruluğuna və tamlığına görə məsuliyyət daşıyır. 

8.6. Bu Müqavilə ilə nəzərdə tutulmuş maliyyə sanksiyalarının ödənilməsi Tərəfləri bu Müqavilə ilə 

üzərilərinə götürdükləri öhdəliklərin tam həcmdə icrasından azad etmir. 
  

9. MÜBAHİSƏLƏRİN HƏLLİ 

9.1. Tərəflər arasında bağlamış Kredit xətti müqaviləsi Azərbaycan Respublikasının qanunvericiliyi 

çərçivəsində tərtib edilmiş və təsir göstərir. 

9.2. Müqavilədən və ya onunla əlaqədar yaranan bütün münaqişələr, fikir ayrılıqları və tələblər, o 

cümlədən Müqavilənin icrasına, pozulmasına, ona xitam verilməsinə və ya qeyri-həqiqiliyinə aid 

olanlar Tərəflər arasında danışıqların aparılması yolu ilə, danışıqlar nəticəsində kompromisə gələ 

bilmədikləri halda isə məhkəmə qaydasında Azərbaycan Respublikasının aidiyyəti məhkəmələrində 

həll edilməlidir. 
 

10. FORS MAJOR 

10.1. Tərəflər bu Müqavilə ilə üzərilərinə götürdükləri öhdəliklərin tam və ya qismən icra edilməməsinə 

görə məsuliyyətdən o vaxt azad olunurlar ki, bu icra etməmə Müqavilənin bağlanmasından sonra 

yaranmış, Tərəflərin iradəsindən asılı olmayan, əvvəlcədən görə və təsirinə mane ola bilmədikləri 

qarşısıalınmaz qüvvənin təsirindən əmələ gəlmiş olsun. Bu cür hallara daşqın, zəlzələ, yanğın, yer 

sürüşməsi və digər təbii fəlakətlər, müharibə və hərbi əməliyyatlar, kütləvi iğtişaşlar, Tərəflərin 

münasibətlərini bilavasitə dəyişdirən qanunvericilikdə dəyişikliklər, dövlət və yerli özünüidarəetmə 

orqanlarının bu Müqavilənin icrasının mümkünsüzlüyünə səbəb olan hərəkətləri və ya qəbul etdikləri 

aktları aiddir. 

10.2. Bu Müqavilənin 10.1-ci bəndində göstərilən səbəblərdən Müqavilənin icrası mümkün olmadıqda, 

onun icrası həmin halın mövcud olduğu müddət ərzində dayandırılır. 

10.3. Fors-major halların təsirinə məruz qalan Tərəf digər Tərəfi belə halların baş verdiyi gündən 3 (üç) 

təqvim günündən gec olmayaraq yazılı surətdə xəbərdar etməlidir. 

10.4. Fors-major halların baş verməsi barədə xəbərdar etməyən və ya vaxtlı-vaxtında xəbərdar etməyən 

Tərəf Müqavilə üzrə öhdəliklərini icra edə bilmədikdə fors-major hallara istinad etmək hüququnu itirir. 

10.5. Fors-major halların baş verməsinə istinad etmək hüququnu itirmiş Tərəf qüvvədə olan 

qanunvericiliyə uyğun olaraq məsuliyyət daşıyır. 

10.6. Fors-major halların mövcudluğu və təsir müddəti səlahiyyətli dövlət orqanları və ya digər 

səlahiyyətli təşkilatlar tərəfindən verilən sənədlərlə təsdiq olunmalıdır.  
 

11. ƏLAVƏ ŞƏRTLƏR  

11.1. Kredit xətti banklarda kreditlərin verilməsi qaydalarını tənzimləyən Azərbaycan 

Respublikasının normativ xarakterli aktları ilə və həmin aktlar əsasında hazırlanmış bankdaxili 

qaydalarla müəyyən olunan sənədlər Banka təqdim olunduqdan sonra açılır. 



11.2. Qüvvədə olan qanunvericiliyə əsasən Bank Borcalanın kredit borcları barədə məlumatları 

Mərkəzləşdirilmiş Kredit Reyestrinə və Kredit bürosuna təqdim edəcək. Borcalan öz kredit borcları 

haqqında Kredit bürosunda toplanan məlumatlarla tanış olmaq və qeyri-dəqiqliyi aşkar etdikdə onların 

aradan qaldırılmasını qanunla nəzərdə tutulmuş qaydada tələb etmək hüququna malikdir.  

11.3. Hər hansı səbəbdən Kart hesabı üzrə overdraft baş verdiyi halda Bank Borcalanın həmin hesab 

üzrə əməliyyatlarını bloklaşdırmaq və Borcalanın Bankda açdığı hesablardan borc məbləğini və Bankın 

ödəniş kartlarla əməliyyatlar üzrə Tarifləri ilə nəzərdə tutulmuş cəriməni akseptsiz qaydada silmək 

hüququna malikdir. 

11.4. Borcalanın məlumatlandırılması: 

11.4.1. Hər ay Minimal ödəniş barədə Borcalana SMS və/ və ya “XalqOnline” internet/mobil bankinq 

tətbiqi vasitəsilə bildiriş göndərilir; 

11.4.2. Borcalanın “XalqOnline” internet/mobil bankinq tətbiqində olan şəxsi kabinetində Minimal 

ödəniş, istifadə edilmiş kredit vəsaitləri üzrə ümumi borc (əsas borc və faiz borcu ayrı-ayrılıqda), Taksit 

əməliyyatları üzrə borc, Güzəşt müddəti tətbiq edilən əməliyyatlar üzrə borc, Müqavilədə nəzərdə 

tutulmuş illik faiz dərəcəsi ilə faiz hesablanan borc, gecikmədə olan borc, Taksit əməliyyatları üzrə 

ödəniş cədvəlləri və bu Müqavilənin 5.6-cı bəndinə əsasən formalaşmış ödəniş cədvəli əks olunur; 

11.5. 11.4-cü bənddə nəzərdə tutulan hallar istisna olmaqla, bu Müqavilə üzrə Tərəflərə göndərilən 

bütün xəbərdarlıqlar, bildirişlər və ya tələblər (bundan sonra birlikdə tək sayda «bildiriş», cəm sayda 

isə «bildirişlər» adlandırılacaq) yazılı şəkildə tərtib edilməli və bir Tərəfdən digər Tərəfə kuryer, sifarişli 

məktub və ya digər qeydiyyata alınan poçt göndərişi, faksimil rabitə, yaxud elektron poçt vasitəsilə 

Ərizədə göstərilən və ya bu Müqavilənin 11.9-cu bəndinə müvafiq olaraq Tərəfin digər Tərəfə məlumat 

verdiyi ünvan, faks nömrəsi və yaxud elektron poçt ünvanı üzrə göndərilməlidir. 

11.6. Bu Müqavilənin 11.5-ci bəndində göstərilən bildirişlər aşağıdakı anda ünvan sahibi tərəfindən 

alınmış hesab edilir: 

11.6.1. kuryerlə çatdırıldığı andan. Bu hal bildirişin ünvanlandığı Tərəfin və/və ya onun 

nümayəndəsinin bildirişin Tərəfə çatdırılmasına dair müvafiq qəbzdə imza atması ilə təsdiq edilir; 

11.6.2. sifarişli məktubun və ya digər qeydiyyata alınan poçt göndərişinin çatdırıldığı andan. Bu hal 

bildirişin ünvanlandığı Tərəfin və/və ya onun nümayəndəsinin sifarişli məktubun və ya digər qeydiyyata 

alınan poçt göndərişinin Tərəfə çatdırılmasına dair müvafiq qəbzdə və ya digər xəbərnamədə imza 

atması ilə təsdiq edilir; 

11.6.3. faksimil bildirişin alınması anından. Bu hal bildirişi göndərən Tərəfin faksimil aparatında 

bildirişin çatdırıldığını bildirən qeydiyyat yazılışı ilə təsdiq edilir; 

11.6.4. elektron poçt vasitəsilə bildirişin alınması anından. Bu hal bildirişi göndərən Tərəfin bildirişin 

alınması haqqında digər Tərəfdən eyni gündə elektron poçt vasitəsilə cavabın alınması ilə təsdiq edilir. 

Elektron poçt vasitəsilə bildirişin alınması haqqında proqram vasitələri ilə avtomatik qaydada Tərəfə 

məlumatın verilməsi digər Tərəfdən elektron poçt vasitəsilə cavabın alınmasına bərabər tutulur. 

11.7. Kuryerlə, sifarişli məktub və ya digər qeydiyyata alınan poçt göndərişi ilə göndərilmiş bildirişlər, 

o cümlədən aşağıdakı hallarda ünvan sahibi tərəfindən qəbul edilmiş sayılır: 

- onlar müvafiq Tərəfin məlum olan axırıncı yaşayış yeri/olduğu yer üzrə göndərilmiş, lakin həmin 

ünvanda bildirişin ünvanlandığı Tərəfin olmaması səbəbindən sonuncuya çatdırılmamışdır; 

- bildirişin ünvanlandığı Tərəf onların qəbul edilməsindən imtina etmiş və bu imtina 

rəsmiləşdirilmişdir. 

11.8. Bank aşağıdakı hallarda lazımi qaydada məlumatlandırılmış sayılır: Borcalan tərəfindən yazılı 

şəkildə təqdim edilən ərizələr kağız daşıyıcıda rəsmiləşdirilməklə Banka və ya onun filiallarından birinə 

olduğu yer üzrə təqdim edildikdə. 

11.9. Hər bir Tərəf onun yaşayış yeri/olduğu yer və ya poçt (o cümlədən elektron poçt) ünvanı, bank 

rekvizitləri, telefon, faks nömrələri dəyişildiyi təqdirdə, həmin dəyişikliklərin baş verdiyi tarixdən 3 

(üç) iş günü ərzində bu barədə digər Tərəfi yazılı şəkildə məlumatlandırmaq öhdəliyini daşıyır. 

Borcalan tərəfindən öz telefon nömrəsinin və ya elektron poçt ünvanı, habelə digər 

rekvizitlərinin dəyişilməsi barədə Banka bu bənddə nəzərdə tutulan müddətdə məlumat verilməməsi 

nəticəsində Borcalana dəyə biləcək mümkün zərərlərə görə Bank məsuliyyət daşımır. 

11.10. Bu Müqavilə ilə tənzimlənməyən münasibətlər Azərbaycan Respublikasının Mülki Məcəlləsi və 

digər normativ – hüquqi aktları ilə tənzimlənir. 



11.11. Banka Ərizə təqdim etməklə Borcalan təsdiq edir ki, Müqavilə çərçivəsində kreditləşmənin 

mühüm şərtləri ilə bağlı Bank tərəfindən ona Müqavilə bağlananadək ətraflı izahat verilmişdir. 

11.12. Bu Müqaviləyə olan Əlavələr onun ayrılmaz tərkib hissəsini təşkil edir. 

11.13. Müqavilənin hər hansı müddəasının, o cümlədən yeni normativ aktların qəbul edilməsindən irəli 

gələn etibarsızlığı, onun digər müddəalarının və bütövlükdə Müqavilənin etibarsızlığına gətirib 

çıxarmır. 

 


